
Naziak Ipar Euskal Herritik joan zirela 60 urte baino gehiago pasatu dira, baina eraiki zituzten bunkerretako asko aurki daitezke oraindik Hendaian. 

Lekuko isilak 

Iban Iza - Hendaia 

Hogeita hamaseiko gerran gertaturikoak ezagutarazteko ekimen asko egin dira azken urteetan Euskal Herrian. Ezbairik gabe, oroimen historikoaren bidean sakontzeko urrats garrantzitsuak izan dira, urte luzez ezkutaturiko une ilunek argia ikusi dutelako haiei esker. 

Bigarren Mundu Gerrak, ordea, une ahaztua izaten jarraitzen du Euskal Herriko historian. Ahaztua, edo, behintzat, ezezaguna. Oraindik askok uste dute gatazka horrek ia ez zuela eraginik eduki Euskal Herrian. Baina usteak erdia ustel. Euskal Herrian ere izan baitzen Bigarren Mundu Gerra, Hendaian bertan oraindik aurki daitezkeen bunkerrek adierazten duten bezala. 

Hilabete honetan, hain zuzen, Hendaiako Abadia eremuan dauden bunkerren arrastoak bertatik bertara ezagut daitezke, larunbatero antolaturiko bisitaldi gidatuetan. Añorgako Museum Cementos Rezolan zabalik dagoen Bunker Arkeologia: Atlantikoko Horma erakusketaren barnean prestatu dituzte bisitok. Lehen bisitaldia, irailaren 27an egindakoa, Ramon Barea Unzueta historialariak berak gidatu zuen, erakusketaren komisarioak. 

Bunkerrak eta lubakiak 

Lehergailuetatik babesteko eraikin edo gotorlekua, batzuetan kanoiz hornitua. Hiztegiak halaxe definitzen du bunker hitza. Bigarren Mundu Gerran, naziek gisa horretako 12.000 eraikin egin zituzten Norvegiatik Hendaiaraino, 4.000 kilometrotan zehar, Atlantikoko Horma izenekoa osatuz. Soilik Hendaia aldean 150 bunker inguru aurki zitezkeen, Barea Unzuetak bisitaldiaren hasieran azpimarratutakoaren arabera. «Bigarren Mundu Gerra bukatzean, Frantziako instituzioek eta agintariek bunker haietako asko desagerrarazi zituzten, nazien okupazioak eragindako une latzak ahazte aldera. Hendaian ere eraitsi zituzten hainbat bunker». Guztiak ez, ordea. 

Itsasertzetik Abadia gaztelura doan eremuan ibiltzen hasiz gero, bisitariak paraje ederra du aurrez aurre: zelai berde bezain zabalak, osteratxoak egiteko bide amaiezinak... Itxura batean, ez dago bunkerren arrastorik. Baina eremua ez da guztiz laua. «Eta hori ez da kasualitatea, soldadu alemaniarrek eremu honetan eraikitako lubaki handien ondorioa bazik», Ramon Barea Unzuetaren arabera. Eremua zeharkatzen duen bidea bera, zati askotan, lubakiak izandakoen gainean egina dago, «lubakiak estaltzean egindako bidea baita». Zelaian zehar sakabanatuta dauden sastraka handi askoren lekuan, berriz, «bunkerrak zeuden garai batean». Adibidez, sastraka baten azpian, oraindik ere, bunker bat aurki daiteke. 

Barea Unzuetak ederki asko ezagutzen ditu paraje horiek, hainbat urtez Abadia gazteluko bisitetan gidari lanetan aritu zelako. Haren esanetan, «naziak Ipar Euskal Herrira iritsi zirenean, 1940ko ekainean, eremu hau guztia bereganatu zuten. Abadia gaztelua kaserna bihurtu eta inguru guztia militarizatu zuten, lubakiekin eta bunkerrekin. Bunker lerro ezberdinak, metrailadore puntuak... gaztelutik lubakietara zihoan errepide bat ere eraiki zuten, soldaduei bazkaria eramateko». Abadiaren beste aldeko trenbidean, berriz, trenbide gaineko kanoitzarrak jarri zituzten naziek, itsasora edo Gipuzkoa aldera tiro egin zezaketenak. 

Hasiera batean Hendaiako bunkerrek erasotzeko helburua baitzuten, historialariaren esanetan. «Hitlerren eta Francoren Hendaiako bileraren ondotik, bi erregimenen arteko elkarlana erabatekoa izan zen, askotan kontrakoa esan zaigun arren. Gibraltarreraino iritsi nahi zuen Hitlerrek, eta hura okupatu, Mediterraneorako sarbidea ixteko britainarrei». 1941. urtean, zubi bat ere eraiki zuten Irungo mugan, Alemaniako Armada garraiatzeko asmoz. Baina urte hartan bertan, Francok naziei Espainiako lurrak erabiltzea debekatzean, Espainia inbaditzeko aukera serio hartu zuen Hitlerrek. 1942ko azaroan, euskal kostaldeko kanoiak Gipuzkoara begira jarri zituzten naziek, aliatuek Europako inbasioa Espainiatik hasiko zuten beldur. 

Francok, orduan, Espainiaren eta Frantziaren arteko muga bunkerrez babesteko agindua eman zuen, nazien ustezko inbasio bati erantzuteko asmoz. Garai hartakoak dira, adibidez, orain urte gutxi Gaintxurizketan agerturiko bunkerrak. Pirinioetan zehar Gutierrez lerroa izenekoa osatu zuten espainiarrek, Lehen Mundu Gerran frantsesek eraikitako Maginot lerroaren planoak erabiliz. «Defentsa lerro hori, ordea, antzua zen Europa osoa azkar suntsitu zuen alemaniarren makinaria militarra geldiarazteko, frantsesei gertatu zitzaien moduan», Barearen hitzetan. «Pentsa zein irrigarria zen defentsa lerro hori, Espainiako soldaduen artean Patxinot izena jarri zioten, txantxa gisa». 

Barearen ustez, ekialdeko frontea zabaltzeak salbatu zituen espainiarrak nazien inbasioaz. «Errusiaren konkistan tematu zen Hitler, beste guztia bigarren maila batean utzirik». Eta, hortik aurrera, babesteko helburua izan zuten euskal kostaldeko bunkerrek. «Aliatuengandik espero zuten inbasioari erantzuteko prestatu zituzten bateriak eta kanoiak». 

Errusiako kanoiak 

Barea Unzuetaren kalkuluen arabera, «euskal kostaldean, Bidasoa eta Baiona artean, 15.000 soldadu kokatu zituzten alemaniarrek». Hasieran, eliteko soldaduak ziren; baina beste hainbat lekutan bezala, gerrak aurrera egin ahala, ia haurrak edo agureak ziren soldaduekin ordezkatu zituzten, «onenak Errusiako frontera bidaltzen zituztelako». Eta bizitza «lasaia» omen zuten Abadiako eremuan. «Zaintze lanez gain, lubakiak eraikitzen zituzten etengabe, edota tiro praktikak egin, Donibane Lohizuneko edota Pasaiako arrantzaontziak amu gisa jarrita itsasoan». 

Hendaiako harri bikien parean, hain zuzen, ondo kontserbaturiko bunkerra aurki daiteke gaur egun: nazien ohiko bunkerra, hain zuzen. Eraikuntza biribila, horma sendoekin eraikitakoa. Tiro egiteko zulotik jaurtigairik ez sartzeko prestatuta zegoen, leherketak leuntzeko harmaila modukoarekin. Itsasertzaren lehen lerroan kokatuta, amildegi handia du aurrez aurre eraikuntzak. Errusian konfiskaturiko 152 milimetroko obusen kanoi bat jarri zuten bunker honetan naziek; obusak 25 kilometroko distantziaraino jaurtitzeko ahalmena zuena, Barea Unzuetaren esanetan. 

Naziek eremu horretatik ihes egitean, 1944ko udan, bunkerretako kanoiak indargabetu zituzten, aliatuen esku gera ez zitezen. Hendaiako bikien parean dagoen bunkerrean, gauza bitxia gertatu zen. «Antza denez, soldadu alemaniarrek ez zuten ondo jarri lehergailua, eta kanoia amildegitik behera erori zen, hiru tonako pisua izan arren». Eta halaxe da. Amildegian behera begiratuz gero, itsasbehera dagoenean, hantxe ikus daiteke kanoia. Harrien artean nabarmentzen den hodi laranja, herdoilak jandakoa. 

Abadiako bunkerretan egondako soldadu alemaniar baten testigantza ere jasoa du Ramon Barea Unzuetak berak. Eugen Benzing izena zuen soldaduak, eta Abadia gazteluari egindako bisita batean ezagutu zuen historialariak. «Hark kontatu zidanaren arabera, Epinalera (Frantzia) bidali zuten lehenik, eta Hendaiara ekarri gero, 17-18 urte zituela. Kanoilaria izateko trebatu zuten buruzagiek. Baina, normalean, 40-55 urte arteko soldaduek osatzen zituzten bunkerretako bateriak, eta Benzing bezalako gazteak guardiak egiteaz arduratzen ziren». 

Soldaduek hainbat egun pasa zitzaketen bunkerren barnean, eraikin hauetako asko horretarako prestatuta baitzeuden. Hala, bunkerretako paretak apaintzera ere iristen ziren soldaduak, «etxeko giroa ematearren». Alta, soldadu askori oso gogorra egiten zitzaion bizimodu hau; hain gaztea izanda lau pareten artean itxita egon behar izatea, alegia. Horregatik, desertzio asko izan ziren Abadiako kostaldean kokaturiko nazien artean. Eta desertzioak nabarmen areagotu ziren, janaria eskasia iristean edota alemaniarrak gerra galtzen ari zirela jabetzean. «Ez ziren gutxi izan itota hil ziren soldadu alemaniarrak, igeri eginez Hondarribi aldera ihes egiten saiatzean», dio Barea Unzuetak. «1944ko abuztuaren 22an, adibidez, 1.000 soldadu alemaniar baino gehiago matxinatu ziren Irungo pilotalekuan, aska zitzatela eskatzeko». 

Naziek ez zuten aliatuen lehorreratze saiorik sufritu euskal kostaldean; bai, ordea, bonbardaketak. Aliatuen bonbek, esaterako, 200 hildako inguru eragin zituzten Baiona, Angelu eta Miarritze artean. Abadian kokaturiko tropa nazien buruak berak gaztelua eraistea agindu zuen, airez erasorik egitekotan, eraikina erreferentzia gisa erabil ez zezaten aliatuek. Baina, zorionez, ideia burutik kendu zioten haren menpeko soldaduek. Gazteluaren inguruak, ordea, minaz josi zituzten naziek. 

Barea Unzuetaren arabera, soldadu alemaniarrak 1944ko abuztuan joan ziren Hendaiatik. «Zortea izan zuten, haietako askok bizia salbatu zutelako Orleans hirian amore ematean; 200.000 soldadu alemaniar inguru errenditu ziren Orleansen». 

Naziak joan ziren, bai. Ipar Euskal Herriko kostaldean eraiki zituzten bunker dezentek, ordea, hor jarraitzen dute. Askotan oharkabean pasatzen dira, betidanik ezaguturiko paisaiaren parte direlako. Baina bunker horiek Euskal Herriko historiaren lekuko zuzenak dira. Zuzenak bezain isilak.  

“Bigarren Mundu Gerra bukatzean, Frantziako agintariek bunker asko desagerrarazi zituzten”

«Naziak Ipar Euskal Herrira iristean, Abadia gazteluaren inguru guztia militarizatu zuten» 

Ramon Barea Unzueta - Historialaria 

Datua 

ERAKUSKETA AÑORGAN 

Bunker arkeologia: Atlantikoko Horma izeneko erakusketa ekainaren 26an zabaldu zuten Añorgako Museum Cemento Rezolan, eta azaroaren 2ra arte izango da ikusgai. Besteak beste, Abadiako eremuaren maketa handi bat aurki daiteke erakusketan, nazien bunkerren kokagunearekin, eta bunker baten maketa bera ere. Argazkiez gain, Alemaniako Armada Hendaiara iritsi zeneko bideo bat ere ikus daiteke, naziek propaganda euskarri gisa egindakoa. Informazio gehiagorako nahiz Abadiako bunkerrak gertutik ezagutzeko bisitetan izena emateko: (0034) 943-36 41 92. 
_____________________________________________________________
Aliatuen lehorreratzea gelditzea helburu 

Ingalaterrako Gudua galdu ondoren, fronte berria zabaldu zuen Hitlerrek 1941. urtean, Errusiaren konkistari ekinez. Indar guztiak ekialdeko frontean pilatu zituzten alemaniarrek; baina, egoera horretan, mendebaldeko frontean aliatuen inbasio baten beldur ziren agintari naziak, eta balizko lehorreratze hori geldiarazteko asmoz eraiki zuten Atlantikoko Horma. Bi urtean eraiki zuten aipaturiko harresia, 1942 eta 1944 artean, Todt erakunde paramilitarraren gidaritzapean. Denera, 600 motatako bunkerrak diseinatu eta eraiki zituen Tod erakundeak, beti ere soldatapeko boluntarioak nahiz atzerritik ekarritako gerra presoak eskulan gisa erabilita. 1944an, esaterako, soilik Frantziako Estatuan 291.000 lagun zeuden lanean harresiaren eraikuntzan. Hainbat saioren ondotik, aliatuek 1944ko ekainaren 6an pitzatu zuten Atlantikoko Horma, Normandian arrakasta izandako lehorreratzearen bitartez. 

